
Naalakkersuisut kommunit sumiiffinnilu susassaqartut attuumassuteqartut suleqatigalugit 

Kalaallit Nunaanni naluttarfinnik pilersitsinissamut nuna tamakkerlugu aalajangiinissamut 

tunngavissiamik kingusinnerpaamik UKA 2027-mi saqqummiussinissamik peqquneqarnissaannik 

Inatsisartut aalajangiiffigisassaattut siunnersuut. pisariaqartitsinerpaajunersut 

Aalajangiinissamut piviusunngortitsinissamullu tunngavissiami illoqarfiit sorliit 

periarfissagissaarnerpaajunersut tulleriiaarneqassapput. Aamma naluttarfiit assigiinngitsunik 

ilusillit, sanaartornermut ingerlatsinermullu aningaasartuutit, nukissiuuteqarnikkut pissutsit, 

piginnittuunermut ingerlatsinermullu aaqqissuussinerit kiisalu aningaasalersuinissamut 

periarfissat qulaajarneqassapput. Tamatuma saniatigut suliniummik ataatsimik arlalinnilluunniit 

piviusunngortitsinissamut piffissamut iliuusissanullu pilersaarutaasinnaasoq 

saqqummiunneqassaaq. 

(Inatsisartunut Ilaasortaq, Aqqalu C. Jerimiassen, Atassut)  

Siunnersuuteqartoq Inatsisartunut ilaasortaq Aqqalu C. Jerimiassen, Atassut siunnersuutaanut 

tapersiilluta imaattumik oqaaseqassaagut.  

Isumaqarpugut Nunatsinni naluttarfiit pillugit nuna tamakkerlugu pilersaarusiornissamut 

tunngavissaq pisariaqavissuusoq. Naluttarfik timersuutaaginnanngilaq, ilaqutariinnut aamma 

meeqqanut inuusuttunullu peqqissutsikkut, timikkullu inerisaanikkut aamma isumannaallisaanikkut 

pikkorissarnikkut pingaaruteqartumik inissisimasuuvoq.  

Taamaattumik naluttarfiit qanoq amerlatigissanersut imaluuniit sumi inissinneqassanersut 

aalajangiinnginnermi nunatsinni pisariaqartitsineq aamma aningaasaqarnikkut periarfissat pillugit 

tamakkiisumik paasisaqartariaqarpugut, ilisimalluaratsigu Sisimiuni 

pilersaarusiortoqareernikuusoq. Tamanna aamma tamatta ilisimannguatsiarparput periarfissat 

taamatut ittut soorlu kommunit pilersaarutaaniittut aamma tapersersorneqartuarnissaat.  

Kommunit sinneri eqqarsaatigissagaanni pisariaqarpoq eqqartussallugit pilersaarutit kommuniniit 

annertuumik pilersaarutaasut tapersersortariaqartut, taamaattumik iliuusissatut pilersaarutit 

aamma maluginiaqquakka. Soorlu Qaqortumi aamma naluttarfimmik ukiorpassuit 

pilersaaruteqartoqartarpoq, ila imeq atorsinnaasarput annertoqaaq sooq aamma 

pinaveersaartitsinkkut periarfissat pilersaarusiornikkut kommunit peqatigalugit inissinnianngilagut? 

Atassummiit piareersimavugut pilersaarutaasut iliuusissatut periarfissat atorneqarsinnaasut 

atorsinnaasagatsigit.  

Pingaartumik meeqqat inuusuttullu eqqarsaatigalugit naluttarneq inuunermi piginnaasaavoq 

pingaaruteqartoq. Kalaallit Nunaat annertuumik imartaqarpoq aamma inoqutigiit soqutigisaraat 



 
imaatigut angallanneq taamaattumik nalunnermut piginnaasaqarnermut immikkut 

pingaaruteqartoq. Tamaattumik isumaqarpugut Naalakkersuisut kommunit aamma sumiiffinni 

attuumassuteqartut suleqatigalugit naluttarfinnik pilersitsinissamut nuna tamakkerlugu 

aalajangiinissamut tunngavissamik suliaqarnissaat pisariaqartoq. Siunnersuummi 

kissaatigineqartutut misissuinermi kisimi naluttarfiliornissamut periarfissat kisiisa 

isiginarneqassanngillat, aammali inoqarfiit sumiiffiillu pisariaqartitsinerpaaffiusut, inuttussuseq, 

meeqqat inuusuttullu amerlassusaat, angallannikkut periarfissat, sanaartornissamut periarfissat 

sumiiffimmi nukissiuuteqarnikkut atugassarititaasut ilanngullugit nalilersortariaqarnerat 

eqqartorneqarpoq. Tamanna isumaqarpugut isumatusaartumik siunnersuuteqartup 

suliaqarnermini eqqartorai qanoq pisariaqartitsitigineq annertunersoq 

eqqartorneqarsinnaaqqullugu.  

Atassummiit isumaqarpugut naluttarfiit pillugit suliniut tamanna meeqqat inuusuttullu pillugit 

suliniutaaginnanngitsoq, aammali peqqissutsimut, isumannaallisaanermut, timersornermut aamma 

sumiiffinni ineriartortitsinermut tunngasoq. Taamaattumik nuna tamakkerlugu tunngavissamik 

suliaqarnissaq pingaaruteqarpoq, aalajangiinissamullu tunngavissaq piviusorsiortoq, 

aningaasaqarnikkut attanneqarsinnaasoq aamma sumiiffinni pisariaqartitanik aallaaveqartoq 

Inatsisartunut saqqummiunneqartariaqarpoq. 

Kalaallit Nunaanni naluttarfiit siunissami qanoq inissinneqassanersut aalajangiiffigissagutsigu, 

tamanna kisimi kissaatinut tunngassanngilaq. Piviusunik paasissutissanik, aningaasartuutinik, 

pisariaqartitsinermik aamma periarfissanik tunngaveqassaaq. Tamanna siunnersuutip 

anguniagaraa, tamannalu tunngavigalugu suliap sukumiisumik ingerlateqqinneqarnissaa 

pingaaruteqartoq isumaqarpugut.  

Taama oqaaseqarluta siunnersuut taperserparput Sanaartornermut Ataatsimiititaliamut 

innersuullugu inassutigaarput.  

 


